
Извршно резиме 
Економскиот раст во Европа и Централна Азија (ЕЦА) забави, 
но регионот и понатаму е отпорен во услови на постојани 
глобални и регионални предизвици. Регионалниот бруто 
домашен производ оваа година веројатно ќе забележи реален 
раст од 2,4 проценти што претставува намалување во однос на 
3,7 проценти во 2024 како резултат на послабото темпо на раст 
во Руската Федерација. Со исклучок на Русија, која сочинува 
околу 40 проценти од производот на регионот, растот веројатно 
нема многу да се промени и во оваа и во следната година ќе 
изнесува околу 3,3 проценти. Растот во Турција и во Полска се 
прогнозира дека ќе зајакне на 3,5 односно 3,2 проценти, 
поддржан од силната побарувачка и силниот раст на 
инвестициите. Темпото на економскиот раст во Централна 
Азија – најбрзо растечкиот подрегион во ЕЦА, трета година по 
ред – се проектира да се зацврсти на 5,9 проценти во 2025, 
наспроти 5,7 проценти минатата година, предводен од 
повисокото производство на нафта во Казахстан, дознаките и 
повисоките расходи за јавни и за приватни инвестиции.

Приватната потрошувачка и понатаму е двигател на растот 
во ЕЦА, иако нејзиното темпо се ублажува со ослабувањето 
на растот на реалните плати и забавувањето на отворањето 
на работни места. Силниот кредитен раст – особено во Централна 
Азија, Јужниот Кавказ, Западен Балкан и во Турција – и понатаму 
ја одржува побарувачката на домаќинствата. Во многу земји, 
инвестициите го придвижија растот, поддржани од јавните 
расходи за инфраструктура и за одбрана и од зголемениот 
прилив на странски директни инвестиции. Извозот скромно 

закрепнува во услови на несигурност на глобалните трговски политики што влијаат врз 
синџирите за снабдување и ги оптоваруваат добавувачите на автомобилската индустрија 
во Централна Европа и во Западен Балкан.

Повисоките цени на храната ја покачија инфлацијата. До август, просечната годишна 
инфлација порасна на 4,9 проценти, во споредба со 3,8 проценти минатата година. 
Скокот на регулираните цени исто така имаше придонес. Фискалната консолидација во 
ЕЦА главно се одложи. Во повеќе од половината од земјите фискалните дефицити ќе 
растат оваа година поради повисоките јавни инвестиции, трошоци за камати, социјални 
расходи и трошоци за одбрана. 

Растот во ЕЦА во 2026-27 година се очекува само умерено да забрза до просечни 2,6 
проценти. Во Русија, растот веројатно уште повеќе ќе ослаби на 0,8 проценти следната 
година пред малку да се зголеми на 1 процент во 2027. Наспроти тоа, економската 
експанзија во Турција се очекува да продолжи со раст од 4,4 проценти во 2027 година. 
Приватната потрошувачка поддржана од платите, дознаките и социјалните трансфери, 
постојаните расходи за инфраструктура и постепеното закрепнување на трговијата 
надвор од Русија, веројатно ќе го одржат растот низ регионот. Сепак, постојат и значителни 
ризици за негово намалување. Бавниот напредок на структурните реформи го ограничи 
потенцијалот да се врати растот на продуктивноста и да забрза приближувањето кон 
статусот на земји со високи приходи. Трговските и геополитичките тензии и постојаните 
инфлаторни притисоци, исто така, ги нагласуваат ранливостите на регионот. 

Ослабувањето на моментумот на реформите и забавувањето на растот на 
продуктивноста резултираа со позитивно, но скромно отворање нови работни места 
во регионот ЕЦА по светската финансиска криза од 2008 година. Случувањата оттогаш 
беа спротивни на забележителните придобивки низ регионот од крајот на деведесеттите 
години и раните двеилјадити што го рефлектираат почетокот на транзицијата од планска 
кон пазарна економија и подлабока интеграција во светската економија. Оттогаш, 
отворањето на работни места во ЕЦА е побрзо од растот на населението, но помало 
отколку во другите региони во развој со многу поголемо зголемување на населението. 
Бројот на вработени во ЕЦА, во периодот од 2009 до 2024 година, порасна за 12 
проценти. Тоа го надминува растот на населението во регионот од 7 проценти дури и со 
значителната миграција што ја доживеаја многу земји. Растот на работните места главно 
го движат поголемите стапки на учество во работната сила и преминот од земјоделство 
кон услуги што сега сочинуваат над половината од сите работни места. Многу од новите 
работни места во услугите се во занимања со ниски вештини иако вработувањето во 
информатичките технологии и во други светски иновативни услуги во регионот исто 
така забележа зголемување.

Порастот на учеството во работната сила е добредојдено и тоа го поддржа растот на 
вработеноста во многу делови на ЕЦА, особено во Турција и во Западен Балкан. 
Повисокото учество во работната сила, особено на жените, е заслужно за нешто под 

половина од отворените работни места во ЕЦА во периодот помеѓу 2010 и 2023 година. 
Тоа е исклучително, имајќи предвид дека стапките на учество во многу земји на ЕЦА веќе 
се меѓу највисоките во светот. Сепак, постои значително неискористување на потенцијалот 
кај конкретни групи. Стапките на учество во работната сила на жените и на младите во 
регионот се многу под нивото во европските земји со високи приходи. Значителен дел од 
недоволно искористените трудови ресурси во регионот би можел да се мобилизира за 
да се ублажат ефектите на намалувањето на бројот на работоспособно население. 

Младите и динамични фирми, заедно со многу големите фирми, ги генерираат скоро 
сите нето нови работни места во ЕЦА. Новоотворените и младите мали и средни 
претпријатија сочинуваат 14 проценти од вкупната вработеност во ЕЦА, но скоро 40 
проценти од вкупниот број отворени нови работни места. И големите бизниси имаат 
значителен придонес во нето отворањето нови работни места. Наспроти тоа, зрелите 
мали и средни претпријатија имаат тенденција да елиминираат повеќе работни места 
отколку што креираат.

За разлика од економиите со високи приходи, покрај значителните промени во 
глобалното и регионалното економско опкружување, одговорот на работните места 
на растот на продуктивноста во ЕЦА во последната деценија остана стабилен. Во 
просек, зголемување на продуктивноста за 1 проценти се преточува во 0,15 процентно 
зголемување на вработеноста во регионот во период од пет години. Поради тоа, силен 
раст на продуктивноста е важен за отворањето нови работни места. 

Освен ако не се разрешат, структурните ограничувања ќе ги ограничат растот на 
продуктивноста и потенцијалот на работните места во регионот. Постојат повеќе 
упорни пречки: мноштво мали фирми што ретко растат; ограничена конкуренција; високи 
бариери за влез и за излез; недоволно развиено кредитирање; неефикасно алоцирање 
на капиталот и на талентот; застарени системи за образование и обука, што резултираат 
со неусогласеност на вештините и недоволно инвестирање во доживотно учење. 
Претпријатијата во државна сопственост често го нарушуваат конкурентското 
опкружување и отвораат двојно помалку работни места и елиминираат двојно повеќе 
работни места во споредба со приватните фирми. 

Демографските предизвици – вклучувајќи го стареењето и нискиот фертилитет – се 
закана за отпорноста на пазарот на труд. Фертилитетот е под нивото на замена во 
поголем дел од регионот, а до 2050 година се проектира дека работоспособното 
население ќе се намали за околу 17 милиони. Меѓутоа, за разлика од остатокот од 
регионот, Централна Азија и Турција ќе имаат значително зголемување на 
работоспособното население што ќе создаде потреба за повеќе работни места. 

Преточувањето на отпорноста во посилен раст на продуктивноста и на работните 
места бара смели реформи. Делот II од овој извештај е структуриран околу трите столба 
на предизвикот на работните места кои креаторите на политиките во регионот треба да 

ги земат предвид за да се зајакне врската помеѓу економскиот раст и вработеноста, да 
се намалат дисторзиите, да се активира потенцијалот на недоволно искористената 
работна сила во регионот и да се помогне справувањето со сложената транзиција на 
пазарот на труд. 

Прво, треба да направат инфраструктурни основи за работните места, вклучувајќи 
здравствена заштита, образование, обука на вештини, транспорт и енергетика. Овие 
инвестиции ги поддржуваат инклузивното учество на пазарот на труд и продуктивноста 
и се основни за мобилизирање на недоволно искористениот труд, за зголемување на 
стапките на учество на жените и на младите во работната сила и за поддршка на структурната 
трансформација потребна за приближување до статусот на земји со високи приходи. 

Второ, зајакнувањето на управувањето и на политиките за поддршка на бизнисот е 
суштинско за да се обезбеди предвидливо регулаторно опкружување, да се 
поедностават даноците и да се продлабочи трговијата и конкуренцијата. Реформите 
на претпријатијата во државна сопственост треба да стават приоритет на успешноста, на 
управувањето и на еднаквите услови за сите, истовремено обезбедувајќи поддршка за 
погодените работници. Подлабоката трговска интеграција ќе им овозможи на фирмите 
да се приклучат во динамичните синџири на вредности и да ги зголемат своите 
придобивки од иновациите. 

Трето, мобилизирањето на приватниот капитал е клучно за инвестициите што може 
да покренат одржливо отворање нови работни места. Земјите ќе имаат корист од 
промовирање на политиките за поддршка на бизнисите преку финансирање, вложување 
капитал, гаранции и осигурување од политички ризик. Овие политики опфаќаат програми 
за соинвеститорство, јавно приватно партнерство и поддршка на локалните финансиски 
посредници. Овие политики не само што го донесуваат многу потребниот приватен 
капитал во стратешките сектори туку може и да го прошират пристапот до ризичен капитал. 

Секторските приоритети мора да се надоврзат на структурните реформи. За овие 
столбови да се преточат во мерливи придобивки за вработеноста, земјите секторските 
политики треба да ги ориентираат кон пет приоритетни области. Агробизнисот може да 
го подржи руралниот развој и да го апсорбира неформалниот труд. Производството со 
додадена вредност може да биде основа за вработување во сектори што произведуваат 
за пазарот и да ја зголеми продуктивноста. Туризмот нуди можност за ангажирање на 
младите и за катализиање на услужните екосистеми. Здравствената заштита ја зголемува 
вработеноста на високо обучени лица. Енергетиката и инфраструктурата ги зајакнуваат 
конкурентноста и зелениот раст.

Хетерогеноста на регионот имплицира дека земјите не можат да следат единствен 
пристап. На пример, во споредба со остатокот од регионот, демографските притисоци 
во Централна Азија и во Турција се различни од остатокот на регионот каде зголемувањето 
на бројот на работни места што го вработуваат сé побројното младо население е итен 

приоритет. Во Западен Балкан и во Централна Европа, во контекст на намалување на 
работната сила, ќе биде критично да се надградат работните места во поглед на квалитетот 
и продуктивноста. Успехот ќе зависи од земјата, од прилагодените пристапи и од 
искористувањето на средствата како што се човечките вештини и природните ресурси.

Секторскиот раст на Централна Азија веројатно ќе биде движен од растот на 
земјоделството и на сточарството. Регионот ќе има корист и од развојот на транспортот 
и логистиката по европските коридори, од инвестициите во обновлива енергија и од 
таргетирањето на конкретни сегменти од производството. Исто така, туристичката 
дејност може да го искористи исклучителното историско наследство и богатата култура 
на Централна Азија.

Низ Централна Европа, динамичните можности што најмногу ветуваат се концентрираат 
на синџирите на вредност за производство и за енергетика, модерните услуги што може 
да се нудат на пазарот и на поддршката за населението што старее. Овие земји имаат 
силен потенцијал за зелено производство и енергија како и широк опсег на офшор 
деловни услуги, вклучувајќи развој на софтвер, извршување на деловни процеси од 
надворешни субјекти, сметководство и архитектонски и инженерски услуги. 

Најголемите можности за раст и отворање работни места во Турција лежат во услугите 
што може да се нудат на пазарот и во логистиката, надградба на производството што е 
поврзано со глобалните синџири на вредности, обновливата енергија, услугите за грижа 
што го зголемуваат учеството на жените и услугите овозможени од дигиталните и 
информатичките и комуникациските технологии. 

Украинската економија минува низ значителна трансформација со појава на нови 
сектори и раст на продуктивноста во постојните дејности што веројатно ќе придонесе за 
отворање нови работни места. Информатичката технологија и дигиталните дејности, заедно 
со земјоделството и преработката на земјоделски производи се јавуваат како главни 
компаративни предности на Украина. Освен нив, одбранбената и придружните индустрии 
имаат потенцијал да генерираат можности за вработување за обучени работници. 

Западен Балкан има големи можности за агробизнис и преработка на храна, 
диверзификација и надградба на туризмот, таргетирано лесно производство (на пример, 
автомобилски делови) и услуги за грижа.

Јужниот Кавказ има можности во обновливата енергија и дигиталните деловни услуги 
што може да се извезуваат. Позицијата на Јужниот Кавказ на средниот коридор креира 
и платформа за раст во регионалниот транспорт и логистичките услуги.

Во остатокот од ЕЦА, растот на секторите се очекува да биде движен од подлабоката 
интеграција со Европската Унија, од модернизацијата на финансиското посредување, 
напредокот на земјоделството со висока вредност и од проширувањето на преносот на 
дигиталните услуги во регионот.


